
Car ſon amour demourra pardurable 

Dedans mon cueur qui de laymer neſt las. 
¶ Ie pers de luy la parolle et la veue 

Et tout le bien dont ie ſoulloys iouyr,

Et ne retiens riens pour me reſiouyr 

Que ſon amour, dont ie ſuis bien pourueue. 
¶ Ceſt bien raiſon qu’apres le congie pris 

Que dis ie pris ? Mais donnè ſans ſa faulte, 

Sa grand amour tant vertueuſe et haulte 

Se mecte ailleurs, ia nen ſera repris. 
¶ Mais ceſte la que iay par luy conceue 

Me demourra pour doulce nourriture, 

Dedans mon cueur de tant ferme nature 

Nulle autre amour ne ſera plus receue. 
Vous deux perdez lamour de voz amys 

Mais deulx auez la parolle et la veue, 

Moy, iay lamour treſcertaine et congneue 

Mais tout plaiſir pour vous iay dehors mis.

